
EH Bildu Nafarroa talde parlamentarioari atxikitako foru parlamentari Mikel Zabaleta Aramendia jaunak, Legebiltzarreko Erregelamenduan ezarritakoaren babesean, honako galdera hauek egiten dizkio Nafarroako Gobernuko Kultura, Kirol eta Turismoko Departamentuari, idatziz erantzun ditzan:
Nafarroak eskumena du ibilbide osoa foru komunitatearen lurraldean duten bideen arloan. Eskumen hori Nafarroako Foru Eraentza Berrezarri eta Hobetzeari buruzko Lege Organikoaren 49. artikulutik dator, eta izaera historikoa du. Izan ere, aurrekariak badaude, gutxienez ere XVII. eta XVIII. mendeetara arte iristen direnak, Nafarroako foru erakundeek bideen arloan arauketa eta kudeaketa berekia egitearenak.
Nafarroan badira bideen arloa arautzen duten manuak, baina nabarmena da oso sakabanatuta daudela. Abelbideei buruzko Foru Legea eta Kirol Zidorrei buruzko Foru Dekretuaz gain, Nafarroan ez dago arlo horren arauketa berekirik, foru eskumenen norainokoa den bezalakoa izanda ere.
Aldiz, beste autonomia-erkidego batzuek onetsi egin dituzte gai horri buruzko lege autonomikoak, hala nola Errioxak (Errioxako ibilbide berdeen sarea arautzen duen martxoaren 26ko 5/2003 Legea); Murtziako Eskualdeak (Murtziako Eskualdeko ibilbide seinaleztatuei buruzko martxoaren 1eko 2/2019 Legea); Extremadurak, zeinak landa-bideen arauketa bat baitauka Extremadurako Nekazaritzari buruzko martxoaren 24ko 6/2015 Legean; eta Gaztela-Mantxak, zeinak errepideak eta bideak arautzeko lege bat baitauka (Gaztela-Mantxako Errepideei eta Bideei buruzko abenduaren 28ko 9/1990 Legea). Kataluniak, bere aldetik, badauka natur ingurunera motordun ibilgailuz sartzeari buruzko lege bat (Natur ingurunerako sarrera motorduna arautzen duen uztailaren 27ko 9/1995 Legea).
Hala, bada, Nafarroako Parlamentuko Garapen Ekonomiko eta Enpresarialeko Batzordeak, 2022ko irailaren 6an egindako bilkuran, aho batez onetsi zuen 10-22/MOC-00056 mozioa, hiru erabaki-puntu zituena:
“1. Nafarroako Parlamentuak Nafarroako Gobernua premiatzen du Legebiltzar honetan Nafarroako bide publikoei eta ibilbide berdeei buruzko foru lege proiektu bat aurkez dezan.
2. Nafarroako Parlamentuak Nafarroako Gobernua premiatzen du, aipatu legea onesten ez den bitartean Plazaolaren bide berdea mantentzeko hitzarmen arautzaile bat adostu dezan ibilbidean dauden toki entitateekin, edo hala ez bada, Plazaola Turismo Partzuergoarekin berarekin, non zehaztuko baitira administrazio publiko bakoitzaren eta entitate turistikoaren betebeharrak eta eskubideak .
3. Nafarroako Parlamentuak Nafarroako Gobernua premiatzen du Nafarroako bide publikoen eta ibilbide berdeen sare bat sor dezan”.
Halaber, 2023ko azaroaren 9an, dokumentu hau sinatzen duen foru parlamentari honek ahozko galdera bat egin zion Kultura, Kirol eta Turismoko kontseilariari Nafarroako Parlamentuaren Osoko Bilkuran, jakiteko ea Nafarroako Gobernuak zer plangintza eta kronograma zerabilen gogoan mozio hori betetzeari begira.
Osoko Bilkura hartan, Kultura, Kirol eta Turismoko kontseilariak adierazi zuen gobernu honek legegintzaldi honetarako daukan agendan jasota dagoela Nafarroako natura-bideen eta ibilbide berdeen erregulazioaren auzia, onartu zuen Nafarroak une honetan ez daukala erregulazio komun bat, eta mahai gainean jarri zuen beharrezkoa dela Gobernuak horri buruzko foru lege bat bultzatzea.
Hori dela-eta, honako galdera hauek egiten ditut, idatziz erantzun dakien:
Nafarroako Gobernuak zer egin du orain arte eta zer aurreikuspen darabil gogoan, Nafarroako bide publikoei eta ibilbide berdeei buruzko foru-lege proiektu bat Nafarroako Parlamentuan aurkezteari dagokionez?
Nafarroako Gobernuak zer urrats egin du Plazaolaren bide berdea mantentzeko hitzarmen arautzaile bat adostearren bide horretan dauden toki entitateekin edo, bestela, Plazaola Turismo Partzuergoarekin berarekin, non zehaztuko baitira administrazio publiko bakoitzaren eta entitate turistikoaren betebeharrak eta eskubideak?
Nafarroako Gobernuak egin al du lanik, azterlanik, aurreikuspenik edo beste ezer Nafarroako bide publikoen eta ibilbide berdeen sare bat sortzeko?

